
Dikena nyapai juluk nya sida deka diberi kus sereta agih belanja dikena ngerembaika

dagang diri empu

BINTULU: Raban pedagang Dayak deka terus dibantu dikena nentuka sida ulih

besemekih sereta mujur ba pengawa dagang diri kelebih agi maya napi pangka

ekonomi dunya ke mayuh pemar, ku Presiden Kaunsil Dagang enggau Industri Dayak

Sarawak (DCCI), Datuk Joseph Salang Gandum.

Kenu ku iya, dikena nyapai juluk nya raban ke diselinting (raban pedagang mit enggau

jelan pemesai) deka diberi kus sereta agih belanja dikena mantu sida ngerembaika

dagang diri empu.

“Nya alai berindik ari penyampau pedagang Bumiputera ke majak nambah ba raban

bansa Dayak, nyadi perintah nengah Institut Keusahawanan Bumiputera (INSKEN)

enggau Unit Peneraju Agenda Bumiputera (TERAJU) udah numbuhka Program Pematih

BisFasilitator dikena mantu pedagang Dayak ngenegapka dagang sida nyerumba

pangka ekonomi dunya ke nadai meruan,” ku iya.

Iya madah munyi nya rambau Program Pematih BisFasilitator DCCI ke diatur di

sebengkah hotel ditu pagi kemari.

Program nya digulu urung 32 iku penyereta ari bala pedagang Dayak di nengeri tu ke

benung chakah dalam industri dagang temuai enggau hospitaliti, pemakai enggau ai

irup, servis borng enggau mayuh agi ke bukai.

DCCI mega ku iya bisi nempa kerejasama enggau Kaunsil Dagang Bumiputera (DUB) ba

pengawa meri awak ngagai pedagang Bumiputera ngenegapka dagang sida sepanjai

maya.

“Dikena nyapai juluk nya, DCCI mega bisi nerima agih belanja khas ari perintah dikena



ngemujurka program baka tu ke endang antara inisiatif ke ngasi dikena mantu raban

pedagang Bumiputera,” ku iya.

Seraya madah atur baka tu endang engkeman dipejalai, Salang arap bendar bala

penyereta program berasai teperansang dikena ngerembaika agi dagang sida.

Pekara ke lebih beguna, ku iya nengah penemu ke mayuh sereta penemu baru ba

pengawa dagang endang ulih mantu bala pedagang ngerembaika agi dagang sida

sepanjai maya.

“Program baka tu taja pia bepanggai ngagai genap pengelicha (fasilitator) ti ngajar

nengah penemu ke dikemisi sida, kelimpah jaku peransang ari bala kaling dagang ke

bela nguji ngemajuka dagang diri empu,” ku tandu iya.

Sama bisi datai Eksekutif Kanan INSKEN, Norasiah Harun enggau bala ke bukai.

